
Iesu yn Llyfr Datguddiad
Y Briodas Fawr.
(Datguddiad 19)
Yn llyfr y Datguddiad mae’r hanes am ddiwrnod priodas yr Oen (Iesu ydy’r Oen) ,

Gadewch i ni ddathlu a gorfoleddu a rhoi clod iddo! 
Mae diwrnod priodas yr Oen wedi cyrraedd, 
ac mae'r ferch sydd i'w briodi wedi gwneud ei hun yn barod. 
8 Mae hi wedi cael gwisg briodas o ddefnydd hardd, disglair a glân." 
(Mae’r defnydd hardd yn cynrychioli gweithredoedd da pobl Dduw.) (Datguddiad 19:7-8)

Yn ogystal â dod fel marchog dychrynllyd i weithredu barn mae Iesu (yr Oen) yn dod fel priodfab.
Mewn priodas Iddewig ’slawer dydd roedd y dyweddïo yn ymrwymiad cyfreithlon, ac roedd yna gytundeb cadarn.  Wedyn roedd yna gyfnod o aros pan roedd y priodfab yn talu gwaddol (arian) i dad y ferch er mwyn ei ‘phrynu.’  Ar ddydd y briodas byddai prosesiwn. Byddai’r ferch yn paratoi ei hunan, a’i gwneud ei hun yn brydferth ar gyfer ei darpar ŵr, ond nid hi oedd yn y prosesiwn – y priodfab oedd yn y prosesiwn.

I ni mae hyn yn rhyfedd. Rydyn ni wedi arfer â’r drefn lle mae pawb yn aros i weld y ferch yn cyrraedd, wedi ei gwisgo’n brydferth. Ond, nid felly yn y briodas Iddewig – y priodfab yn cyrraedd oedd yr hyn oedd yn tynnu sylw pawb.
Dyna sut fydd pethau’n digwydd ar ddiwedd amser hefyd. Mae’r ‘briodferch’ yn cynrychioli’r eglwys (Cristnogion), sydd wedi ei gwisgo’n hardd yng ‘ngweithredoedd da pobl Dduw ’. Gweithredoedd  da mae Duw ei hun wedi eu cyflawni ynom ni a thrwon ni drwy ei Ysbryd Glân.
Rŵan mae’n gweithredoedd ni’n gymysgedd o’n hen natur ni, a’n natur newydd ysbrydol ni, ond pan ddaw Iesu’n ôl bydd popeth yn berffaith a phrydferth yng ngolwg ein priodfab ni.
Pan mae merch yn priodi, pam mae hi’n paratoi a harddu ei hun?  Pam mae hi’n cael gwneud ei gwallt, a prynu ffrog briodas hardd? Am ei bod hi eisiau bod ar ei gorau ar dydd ei phriodas; am ei bod hi eisiau plesio ei chariad. Mae Cristnogion hefyd i baratoi eu hunain. Dyna pam y dylen ni geisio byw bywydau pur a glân. I gael bod yn barod ar gyfer yr Oen fydd yn dod fel y priodfab; i ni gael bod yn barod ac yn brydferth i’w blesio ef.
Yn adnod 9, dyn ni’n darllen,
'Mae’r rhai sy'n cael gwahoddiad i wledd briodas yr Oen wedi eu bendithio’n fawr!’" Wedyn dyma fe'n dweud, "Neges gan Dduw ydy hon, ac mae’n wir." (Datguddiad 19:9)
Mae yna ffys wrth drefnu priodas; faint ddylen ni wahodd? Faint o westeion fedrwn ni fforddio? A mae’n rhaid bod yn ofalus iawn rhag ypsetio pobl. Mae’n rhaid cael balans rhwng y ddwy ochr. 

Does dim eisiau i ni boeni - os ydyn ni yng Nghrist rydyn ni wedi cael gwahoddiad i briodas fawr yr Oen, rydyn ni wedi ein bendithio.  Gwahoddiad ydy’r efengyl i bobl ymateb a dod i’r briodas.
Mae yna ddwy lefel i’r gwahoddiad: mae’r efengyl yn rhoi gwahoddiad. Dylai’r gwahoddiad yma fynd allan i bawb, mor eang ag y gallwn ni, a’n braint ni ydy rhoi’r gwahoddiad i bobl drwy ddweud wrth eraill am newyddion da‘r efengyl. 
Ond mae yna wahoddiad arall – gwahoddiad mewnol, effeithiol wedyn sy’n dod gan yr Ysbryd Glân ei hun ac mae’n rhaid i ni ddod i’r briodas wedyn.
Cofia, ‘Mae’r rhai sy'n cael gwahoddiad i wledd briodas yr Oen wedi eu bendithio’n fawr!’"

